
Pass ieħor u Marija u Ġesù jaqgħu mill-preċipizju; pass ieħor biss, u dak kollu li 

għex u ħadem għalih Ġużeppi jisparixxi. 

Giotto hekk ipenġi l-prekarjetà straordinarja tal-familja mqaddsa fil-ħarba lejn l-

Eġittu. Kull karattur huwa inċert, fid-dubju, mħasseb. Tliet qaddejja jiddiskutu l-

inċertezza hekk kif wieħed jindika b’sebgħu riġlejn il-ħmar. Ir-raba’ qaddej 

jitkellem b’mod imħasseb ma’ Ġużeppi. Kulħadd iġorr ċertu biża’ ħlief Marija. 

Il-fidi tagħha bħall-blata li hemm warajha. Il-muntanja solida, stabbli, triangulari 

tindika t-Trinità li tmexxi lil Marija. Idejha jerfgħu lil Ġesù hekk kif hu jerfa’ 

lilha.  

Jekk Ġesù huwa l-fulkru tal-purċissjoni, huwa Ġużeppi li qed imexxi.  

Il-missier umli jippreċedi il-vjaġġaturi kollha, jimxi aktar ‘l quddiem mill-anġlu 

stess, li jittajjar ‘l fuq mix-xena. Dan il-bniedem iwettaq il-pjanijiet ta’ Alla. 

Immexxi mir-rieda t’Alla huwa jinseġ flimkien l-ubbidjenza mat-tmexxija. Wara 

żmien twil ta’ dubju, l-umiltà ta’ Ġużeppi tippermettilu li jagħżel l-aħjar triq.  

Immexxi minn Alla, Ġużeppi imexxi l-Familja Mqaddsa. Fost perikli li jinfetħu 

taħt riġlejh, huwa jimxi ‘l quddiem b’fedeltà. Jimxi ‘l quddiem filwaqt li jħares 

il-familja żagħżugħa tiegħu. L-unika ċertezza tiegħu Ġesù, li lejh iħares il-ħin 

kollu.  

Nitolbu li fil-ministeru tagħna ma nintrebħux mid-dubju jew il-biża’ iżda li 

b’umiltà immexxu, immiddu l-pass, nagħarfu toroq ġodda, għax lejn Kristu 

nħarsu l-ġranet kollha ta’ ħajjitna.  

